
06.10.2026 

 

 

Inatsisartut suleriaasianni § 37, imm. 1 naapertorlugu Naalakkersuisunut 

malitseqartitsilluni apeqqutit imaattut matumuuna saqqummiunneqarput: 

 

Naalakkersuisunut apeqqutit: 

 

1. § 37 naapertorlugu apeqqummut nr. 126/2024-mut malitseqartitsineq maanna sumut 

killippa? 

a. Danskit akissutaasa kiisalu tamatuma kingorna saaffiginnissutaasut 

ataatsimiinnerillu ullui imarisaallu Naalakkersuisuniit 

paasissutissiissutigeqquneqarput. 

2. Kalaallit Danmarkimittut inuiattut ikinnerussuteqartutut akuerineqarnissaminnik 

kissaateqarnerannik misissuineq aallartinneqarsimava imaluunniit 

naammassineqarsimava? 

a. Oqartussaasut sorliit misissuinermut akisussaanersut, misissuineq qanoq 

aningaasalersorneqarnersoq, periaaseq suna atorneqarnersoq, kalaallit 

Danmarkimittut qanoq peqataatinneqarnersut aamma misissuinerup inerneri 

qanga tamanut saqqummiunneqassanersut Naalakkersuisuniit 

paasissutissiissutigeqquneqarput. 

b. Misissuineq suli aallartinneqarsimanngippat, kinguaattoorneq sumik 

peqquteqarpa, suliarlu siuariartornissaa qulakkeerniarlugu Naalakkersuisut 

tigussaasumik sunik iliuuseqassappat? 

3. Kalaallit oqaatsitigut kulturikkullu pisinnaatitaaffii kiisalu assigiinngisitaanermut 

illersugaanissaat qulakkeerniarlugit Naalakkersuisut 2024-mi juulip qaammataaniit 

danskit oqartussaasuinut tunngatillugu sunik suliniuteqarsimappat, tassunga 

ilanngullugit Europarådip inuiattut ikinnerussuteqartut illersorneqarnissaat pillugu 

sinaakkutissatut isumaqatigiissutaa aamma oqaatsit pillugit isumaqatigiissutaa 

(Sprogpagten)? 

a. Angusat suut uppernarsarneqarsinnaappat, ajornartorsiutillu suut suli 

aaqqinneqanngillat? 

(Inatsisartunut ilaasortaq Kuno Fencker, Naleraq) 

Tunngavilersuut: 

§ 37 naapertorlugu apeqqummut nr. 126/2024-mut 2024-mi juulip aallaqqaataani 

akissumminni Naalakkersuisut nalunaarput, kalaallit inuiattut ikinnerussuteqartutut 

inissisimalernissaminnik kissaateqarnerannik misissuisoqarnissaa pillugu naalagaaffiup 

oqartussaasuinut pisortatigoortumik saaffiginnissuteqarsimallutik.  

Taamani Naalakkersuisut aasap kingorna akissuteqarnissaq naatsorsuutigaat. 

 

Maanna ukiut marluk sinnerlugit qaangiutereerneranni saaffiginnissut sunik 

kinguneqarsimanersoq Naalakkersuisutillu suliap siuariartornissaa qanoq 

qulakkeerniarneraat erseqqissumik paasissallugu pisariaqartinneqarpoq. 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


